
Аңдатпа. Кіріспе. Мақалада империялық Ресейдің билік жүйесіндегі генерал-

губернатор институтының белгілері мен ерекшеліктері баяндалады. Ресей 

империясының иеліктерін басқару ісіндегі генерал-губернаторлықтың жетілдірілуі, оны 

әскери-саяси құрылымға ұластыру қажеттілігі талданады. Генерал-губернаторлықтарға 

берілген кең құқықтар мен шексіз билік ұлт аймақтарды отарлауға кеңінен жол ашты. 

Зерттеудің мақсаттары мен міндеттері - генерал-губернатор институтын архивтік, 

басқа да жазба деректер және тарихи зерттеулер негізінде сипаттау. Оның                                        

Ресей империясының әкімшілік-саяси жүйесіндегі орны мен ролін көрсету. 

Нәтижелер. Мақалада генерал-губернатор институтының  пайда болуы, империя 

тарапынан жетілдірілу тарихы сөз болады. Генерал-губернатор институтының ерекше 

белгілері, оның билігінің құқықтық, жеке, әскери, төтеншелік, саяси сипаттары 

анықталды. Нәтижесінде қазақ өлкесінде құрылған генерал-губернаторлықтар да осы 

сипаттарды иеленген билік жүйесіне айналды. Қорытынды. Генерал-губернаторлардың 

орны мен ролі, олардың шет аймақтардағы жағдайы заңдық тұрғыда анықталды. 

Генерал-губернаторға саяси қадағалау және жергілікті әкімшілікті әскери-саяси басқару 

функциясы жүктелді. Әкімшілік реформалар негізінде қазақ өлкесінде кең құқықтар 

мен шексіз билікті иеленген генерал-губернаторлықтар құрылды. 

Түйін сөздер: Генерал-губернатор институты, губернатор, әскери губернатор, империя, 

отарлау, әкімшілік-территориялық бөлініс 

Abstract. Introduction. The article outlines the signs and features of the institution of 

governor-general in the system of government of imperial Russia. The improvement of the 

General Government in the management of the possessions of the Russian Empire and the 

need for its transformation into a military-political structure are analyzed. The extensive rights 

and unlimited power granted to Governors General paved the way for the colonization of 

territories by the nation. The goals and objectives of the study are to describe the institution of 

the Governor-General based on archival and other written data and historical research. To 

show its place and role in the administrative and political system of the Russian Empire. 

Results. The article deals with the history of the emergence of the institution of governor-

general and its improvement on the part of the empire. The special features of the institution 

of the Governor-General, the legal, personal, military, emergency, and political nature of his 

rule are revealed. As a result, the governors-general formed in the Kazakh region also became 

a system of government bearing these features. Conclusion. The place and role of the 

Governor-General and their position on the determined by law. The Governor General was 

entrusted with the function of political supervision and military-political management of the 

local administration. Based on administrative reforms, governor generals were created, which 

had broad rights and unlimited government in the Kazakh region. 

Key words: Institution of the Governor-General, Institute of Governors, military governor, 

empire, colonization, administrative-territorial division 

Аннотация. Введение. В статье рассматриваются признаки и особенности института 

генерал-губернаторства в системе власти Российской империи. Анализируется 

совершенствование института генерал-губернаторства империи, необходимость его 

расширения в военно-политическую структуру. Широкие полномочия и 

неограниченная власть, предоставленные генерал-губернаторствам, открыли путь к 

колонизации национальных окраин. Цель и задачи исследования – охарактеризовать 

институт генерал-губернаторства на основе архивных и письменных источников, 

исторических исследований, показать его место и роль в административно-

политической системе Российской империи. Результаты. В статье отражается 

создание и формирование, а также история совершенствования института                                           

генерал-губернаторства. Определены особенности института генерал-губернаторства и 

юридический, личный, военный, чрезвычайный, политический характер его власти. 

Созданным в казахской степи генерал-губернаторствам, также предоставлены широкие 

полномочия и неограниченная власть в управлении казахами. Выводы. Место и роль 

генерал-губернаторов, их статус в управлении национальными окраинами определены 

на законодательной основе. На генерал-губернатора возложена функция политического 

надзора и военно-политического управления местной администрацией. На                                    

основе административных реформ в казахской степи учреждены институты                                               

генерал-губернаторства, обладающие широким спектром прав и неограниченной 

властью. 

Ключевые слова: Институт генерал-губернатора, губернатор, военный губернатор, 

империя, колонизация, административно-территориальное деление 

Кіріспе. ХVІІІ ғасырдың соңынан шекаралық өлке деп танылған қазақ даласы 

ХІХ ғасырдың ортасында империяның ішкі бөлігіне айналды. Бұл процесс ресейлік 

биліктің қазақтарды басқару жөніндегі бірнеше заңдық құжаттары мен саяси 

шараларының негізінде жүзеге асырылды. Өлкені отарлық иелену бағытында 

қабылданған әкімшілік шаралар барысында қазақ даласын бақылау мен басқаруды шын 

мәнінде өз қолына жинақтаған билеу органдары қалыптасты. Империяның аймақтарды 

басқару ісінде тәжірибеден өткен, сенімді, құзырлы органы генерал-губернатор 

институты болды. Бұл институттың Ресейдің билік жүйесінде пайда болу, қалыптасу, 

жетілу тарихын, оның заңдық негізін зерттеу империяның ХVІІІ ғасырдың соңы мен 

ХІХ ғасыр бойы қазақтарды басқару құрылымдарын жасақтау бағытындағы саясатын 

ашып көрсету үшін маңызды болып табылады. 

Материалдар мен әдістер. Мақала архив деректерін, құжаттар жинақтарын 

саралауға негізделіп дайындалды. Негізгі дереккөздер ретінде Қазақстан Республикасы 

Орталық Мемлекеттік Архивінің, Орынбор облыстық Мемлекеттік Архивінің, Ресей 

мемлекеттік Әскери-тарихи Архивінің құжаттары пайдаланылды. Мәселені зерделеуде 

архивтер қорларындағы Ресей империясы заңдарының Толық жинағы, губернияларды 

басқаруға қатысты императорлардың Жарғылары мен заңдық актілері, революцияға 

дейін жарияланған құжаттар жинақтары, ХІХ ғасыр бойы қазақ өлкесін басқаруға 

қатысты енгізілген әкімшілік реформалардың түп мәтіндері қолданылды. Мақалада 

осындай деректерді зерделеу негізінде генерал-губернатор институтының белгілері мен 

ерекшеліктерін ашып көрсетуге әрекет жасалды. 

Методологиялық тәсілдер ретінде тарихи зерттеудің диалектикалық тәсілдерімен 

тығыз байланыстағы тарихилық, объективтілік принциптер басшылыққа алынды. 

Мәселеге қатысты тарихи зерттеулердегі деректерді, мәліметтерді салыстыру, талдау, 

сипаттай баяндау әдістері қолданылды. Зерттеу мәселесінің барлық тұстарын жан-

жақты талдау, қорытындылар жасау арқылы тарихи шындықтың объективті түрде 

бейнеленуіне әрекет жасалды. 

Талқылау. ХІХ ғасыр тарихнамасында Ресейдің билік жүйесіндегі генерал-

губернаторлық институттың қазақ даласында қалыптасуына, оның белгілеріне қатысты 

орыс зерттеушілері И. Крафттың, М.А. Терентьевтің, А.И. Левшиннің, М. Венюковтің, 

И.Ф. Бабковтың, П. Румянцевтің, В. Долинскийдің, Ф. Лобысевичтің еңбектері ерекше 

атап өтіледі. Мысалы, И. Крафттың еңбегінде (Крафт, 1898a: 88-503) Ресейдің қазақ 

қоғамын әкімшілік иеленуге, қазақ жерін отарлауға қатысты нұсқаулары, жарғылары, 

заңдары, ережелері талданған.  М.А. Терентьевтің Орта Азияның жаулану тарихына 

қатысты еңбегінде (Терентьев, 2012, 360-423) Ресей империясының ұлттық аймақтарда 

жүргізген саясаты, отарлау барысы, қазақ жерінде «тыныштық орнату» мақсатында 

жүзеге асырған әскери-саяси шаралары туралы мол мәліметтер берілген. А.И. Левшин 

ХІХ ғасырдың басына дейін қазақ қоғамында «азаматтық құрылым» мен 

мемлекеттіліктің болмағанын (Левшин, 1996: 539) сөз етеді. Автор хан билігі, «халық» 

жиыны, жергілікті билік пен патша өкіметінің ХVІІІ-ХІХ ғасырдың басындағы Орта 

Азияға қатысты саясаты туралы баяндайды. 

Империялық Ресейдің ХІХ ғасырда қазақ өлкесінде жүргізген әкімшілік 

реформаларының жинағын (Материалы по введению русской политической системы 

управления в Казахстане, 1999: 11-252) зерделеу генерал-губернатор институтының 

құрылымын, қызметін күшейту бағытында енгізілген өзгерістерді бақылауға мүмкіндік 

берді. 

Жалпы қазақстандық тарихнамада ресейлік билік жүйесіндегі генерал-губернатор 

институтының тарихына қатысты тұтас зерттеулер жоқ. Зерттеу нысанының кейбір 

тұстары және оның қазақтарды билеу жүйесіндегі орны ғана ішінара қарастырылады. 

Атап айтатын болсақ, кеңестік кезеңде жарық көрген С. Зимановтың                                                

ХVІІІ ғасырдың соңы мен ХІХ ғасырдың бірінші жартысындағы Қазақстанның саяси 

құрылымы жөніндегі монографиясында (Зиманов, 1960: 121-131) архив материалдары 

негізінде қазақ қоғамының саяси жүйесі мәселелері қарастырылады. Автор хандық 

билік жойылған уақыттан бастап өкіметтің қазақ даласында жүргізген солақай 

саясатының қызметіне сын пікірлерін білдіреді. Қазақ жерінде жүргізілген әкімшілік 

реформалардың жүргізілуін сыни тұрғыда баяндайды. Әкімшілік басқару жүйесінің 

қазақ даласындағы саяси дамуы және қызметі, өлкедегі генерал-губернаторлықтар 

қызметінің жетілдірілуі Б.С. Сүлейменовтің (Сулейменов, 1963: 102-129),                                          

Г.С. Сапарғалиевтің (Сапаргалиев, 1966: 123-291) зерттеулерінде сөз болады. 

Еңбектердің империяның аймақтық саясатындағы жаңа кезеңді зерттеудегі                                                

тарихи-танымдық маңызы зор. Н.Е. Бекмаханованың (Бекмаханова, 1980: 202-233), 

К.А. Жиренчиннің ғылыми еңбектерінде Ресей үкіметінің әкімшілік және саяси 

шараларының зерттелуі мақалаға өзек болып отырған мәселені жете түсінуге ықпал 

етті. К.А. Жиренчин қазақ қоғамының әлеуметтік, саяси, құқықтық өмірінде түбегейлі 

өзгерістер туғызған саяси-әкімшілік реформаларға толық талдау жасаған, генерал-

губернаторлық институттың жаңа белгілерін (Жиренчин, 1996a: 111-113) сипаттаған. 

Мәселе тәуелсіздік кезеңінде біршама авторлар тарапынан қарастырылды. 

Зерттеуші Б. Абдрахманова (Абдрахманова, 1998: 13-145) қазақ даласында ресейлік 

билік және басқару органдарының қалыптасуы мен қызметін саралайды. Орынбор және 

Батыс-Сібір генерал-губернаторлықтарының әрекетімен құрылған жергілікті 

басқарудың барлық буындарының құрылымын, қызметін, тұрғылықты халықты                                                  

езіп-жаншу әрекеттін жан-жақты ашып көрсетеді. Саяси жүйені трансформациялау 

және Ресей империясының ауқымының қалыптасуы мен ұлғаюы әкімшілік-

территориялық өзгерістердің есебінен өскендігін көрсеткен авторлар пікірі 

(Центральная Азия в составе Российской империи, 2008: 298) де ерекше көңіл 

аудартады. Г.Е. Өтепова Ресей империясының ХVІІІ ғасыр мен ХХ ғасырдың 

басындағы қазақ жерін отарлау саясатын заңнамалық негізге тарихи талдау жасау 

арқылы қарастырады. Автор осы заңдардың қазақ қоғамында іске асырылу 

механизмдерін көрсету арқылы орыс өкіметі жүргізген саясаттың шынайы мәнін 

түсінуге (Отепова, 2015: 23-211) мүмкіндік береді. С. Акимбеков қазақ халқының 

Ресейге бодан болуы, оның басты мақсаттары, отарлық билік жүйесінің қалыптасу 

кезеңін қарастыра келе, толық отарына айналу процесін тың көзқарастармен ашып 

береді. Қазақ даласында құрылған генерал-губернаторлықтар құрамындағы 

өзгерістердің этникалық, экономикалық негіздерін (Акимбеков, 2018: 392-393) 

көрсетеді. Б.С. Абенованың еңбегінде генерал-губернаторлық биліктің Уақытша 

ережеге сай одан әрі күшейтілгені, оның жергілікті халықты қанауды жүзеге асыратын 

полицейлік-бюрократиялық күшке айналғаны (Абенова, 2019: 55) атап көрсетіледі. 

Ресейлік тарихнамада генерал-губернаторлар институтының тарихы, қалыптасуы 

мен даму мәселелері кейбір еңбектерде арнайы зерттеу нысаны ретінде қарастырылған. 

Л.М. Дамешектің еңбегінде империяның маңызды саяси институттарының                                                 

бірі - генерал-губернаторлар институтының құрылуы мен эволюциясы зерделенеді 

(Дамешек, 2011: 18-61), оның Азиаттық Ресейдегі қызметінің ерекшелігі ашып 

көрсетіледі. Сібірлік генерал-губернаторлардың биографиялық мәліметтері беріледі. 

Автор генерал-губернаторлықтар қызметі саяси ғана емес, әкімшілік себептерге 

негізделген, олардың негізгі мақсаты ұлттық мемлекеттік тұтастықты нығайту деген 

пікір білдіреді. Генерал-губернаторлар институты мәселесі Г.А. Рассоловтың 

кандидаттық диссертациясында қарастырылған. Автор мәселенің территориялық 

ауқымын анықтау қажеттігіне көңіл бөледі. Мұндай әкімшілік-территориялық басқару 

жүйесі Ресейдің шет аймақтарында ғана қызмет еткенін (Рассолов, 2005: 29) атап 

көрсетеді. 

Зерттеу нәтижелері. Билеу институты ретінде генерал-губернатор институты 

Ресей империясының даму бағытына қарай әрдайым жетілдіріліп және өзгертіліп 

отырды. Генерал-губернатор институты, салыстырмалы түрде алып қарағанда, 

губернатор институтынан жасырақ. 

І Петр билігінен ІІ Екатеринаға дейінгі кезеңде бұл институт нақты құқықтық 

мәртебені иеленген жоқ және тарихи дәстүр бойынша құрметті титул ретінде 

қолданылды. Бірінші кезекте, құрметті титул Ресей империясының иеліктерін                                                           

қарудың күшімен кеңейткен губернаторларға берілді (Законодательные акты Петра І, 

1946: 17-81). 

ІІ Екатерина кезінде жергілікті билікті реформалау барысында генерал-

губернатор институты негізгі құрылымға айналды және нақты мәртебені – 

наместниктіктерді немесе генерал-губернаторлықтарды құрушы және басқарушы 

мәртебесін иеленді. Елді әкімшілік-территориялық бөлуді толығымен қайта 

ұйымдастыруға, яғни наместниктіктердің құрылуына және жаңа губерниялық 

мекемелердің ашылуына орай, губернияларға жаңа «қожайын» қажет болды (Крафт, 

1898b: 91-136). 

Дегенмен, реформалар барысында-ақ, бір губернияның басына орталықтан екі 

өкілдің – генерал-губернатордың және губернатордың -  тағайындалуы мүлдем негізсіз 

екені білінді. Сондықтан, жергілікті басқару құрылымы өзгертілді. Құрамына бірнеше 

губерниялар енген наместниктіктер (генерал-губернаторлықтар) құрылды. Осылайша, 

генерал-губернаторлар, бір жағынан, Император, Сенат, екінші жағынан, губерниялар 

мен губернаторлар арасындағы аралық басқышқа айналды. Сөйтіп, басқарудың екі 

буынды жүйесінің орнына үш буынды басқыш келді. Және, наместниктер мен 

губернаторлардың функциялары көбіне ұқсас болды. 

Сонымен қатар, бұл кезең елді басқарудың жаңа деңгейіне өту кезеңі болды. Бір 

жағынан, реформалар барысында жергілікті басқарудың, сол кездегі еуропалық 

деңгейге сәйкес келетін, жаңа жүйесі құрылды. Ол ХІХ ғасырдың басында орталық 

басқару (министрлік жүйе) реформасымен толықтырылды, және, осылайша,                           

Ресей абсолюттік режим үшін, әкімшілік басқарудың, орталықтан басқару және 

децентрализация, территориялық және салалық принциптеріне негізделген 

прогрессивтік жүйесін иеленді. Екінші жағынан, екатериналық реформалар барысында 

басқарудың «үш буынды жүйесі» (орталық–генерал-губернатор–губернатор) байқаудан 

өтті, әсіресе, бұл жүйе шет аймақтарда өзін жақсы байқатты және бұдан былай сол 

территорияларда белсенді жүзеге асырылды. ІІ Екатерина кезінде-ақ империяның шет 

аймақтарында наместниктіктер ашылды және олар кейбір қайта құрулармен                                  

ХХ ғасырдың басына дейін өмір сүрді. 

І Павел бұрынғы территориялық құрылымдар мен жергілікті губерниялық 

мекемелерді негізінен сақтай отырып, наместниктіктерді губернияларға                                     

айналдырды, «ірілендірілген» генерал-губернаторлықтар мен наместниктіктерді және                                           

генерал-губернаторлар мен наместниктер институтын жойды. Генерал-губернатор 

азаматтық пен әскери билікті қатар жүзеге асыратын қызмет болатын. Павел бұл 

биліктерді бөлді, губернияларда азаматтық губернаторларды қалдырды, ал «шет 

аймақтарда», оның ішінде, батыста және оңтүстік-батыста азаматтық пен әскери 

губернаторлар қатар билік етті. Сібірге әскери губернатор тағайындалған жоқ. Яғни 

жағдайы тұрақты емес, Ресей құрамына енгізу үшін белгілі бір өтпелі кезеңді қажет 

ететін аймақтарда император әскери де, азаматтық та басқару орнатты (Васильев, 2015: 

87). Ол кезде әскери губернаторлар генерал-губернаторлар институтына жатты. 

І Александр өзінен бұрынғы екі императордың да басқару жүйесін басшылыққа 

алды. Оның кеңесшілері Новосильцев пен Сперанский өздерінің жобаларында Ресейді 

12 генерал-губернаторлыққа бөлуді, олардың басына генерал-губернаторларды қоюды 

ұсынды. Бұл жағдайда, генерал-губернатор жергілікті емес, мемлекеттік қызмет, 

«аймақтық министрлік» қызмет ретінде, мысалы, кезіндегі Сібір приказы сияқты 

қарастырылды. Екінші жағынан, өкіметтің басты міндеті «ұлыорыстық губернияларды 

дамыту» деп есептейтін Жасырын  комитет те генерал-губернаторлықтарды 

империяның тек шет аймақтарында сақтауға ұсыныс жасады (Жиренчин, 1996b: 90). 

Негізінен басқарудың губерниялық жүйесін сақтаумен қатар, І Александр тек шет 

аймақта ғана емес, орталықта да бірнеше генерал-губернаторлықтарды енгізді, тіпті 

қайта қалпына келтірді десек болады. Ол Сібірде генерал-губернаторларды қалпына 

келтірді, ішкі губернияларда 5 генерал-губернаторлық орнатты, А.Д.Балашевтің атақты 

эксперименті бойынша кейбір шет аймақтарда әскери губернаторларды қалдырып, 

оларға бірнеше губернияның азаматтық бөлігін де басқаруды тапсырды. Алайда, бұл 

ішінара жүргізілген шаралар болды. 

Генерал-губернаторлардың орны мен ролі жөніндегі мәселе І Николай патшалық 

еткен кезеңде түпкілікті шешілді. Комитеттің 1826 жылдың 6 желтоқсандағы 

мәжілісінде, «ежелгі үлестер жүйесі» сияқты «мемлекетті федерациялауға» алып келуі 

мүмкін болғандықтан, генерал-губернаторлықтар жүйесін енгізудің пайдалы еместігі 

жөнінде қорытынды жасалды. Сонымен қатар, Комитет «империя құрамында                                    

генерал-губернаторларды тағайындау тіпті пайдалы болатын бөліктердің де бар» екенін 

мойындады, олар – «екі астана және басқару үшін айрықша ережелерді қажет ететін 

алыс губерниялар» деп көрсетілді. Мұндай губерниялар ретінде: Сібір, Орынбор, 

Кавказ губерниялары, Новоресей өлкесі, Лифляндия, Эстляндия және Курляндия 

аталды. Бұлардың бәрі, Комитеттің пікірінше, «ішкі мемлекетті күшейту үшін, жалпы 

тәртіптен босатылуы қажет» (Материалы Комитета 6 декабря 1826 года, 1891: 77) 

болды. Бұл тізімде сол кезде наместник немесе генерал-губернатор институты бар 

Польшаның, Финляндияның, Украинаның, Беларуссияның және Литваның аты 

аталмады. 

Расында да, көп уақыт өтпей-ақ, І Николай, Ресей империясының шет 

аймақтарында бұл институт белсенді қолданылып, дамып жатса да, «ішкі»                                            

генерал-губернаторлықтардың барлығын жойды. 

Осылайша, ХІХ ғасырдың 30-жылдарында Ресейде басқарудың жергілікті екі 

түрлі тұрақты жүйесі қалыптасты. Біріншісі – басқарудың «губернаторлық» формасы, 

бұл негізгі, жалпыимпериялық, тұрақты формаға айналды. Аталған форма Ресейдің 

орталық «ұлыорыстық» аудандарына және «бұрынғы» шет аймақтарға тән болды. 

Губернатор институты барлық генерал-губернаторлықтарда түгелге жуық қызмет етті, 

бірақ ол мұнда бағыныңқы роль атқарды. 

Екіншісі – басқарудың «генерал-губернаторлық» формасы. Ол Ресей 

империясының шет аймақтарына тән болды. Сонымен қатар, бұл форма ішкі 

губернияларда да төтенше жағдай енгізілген кезеңде және соғыс кезінде жаулап 

алынған территорияларда уақытша генерал-губернаторлықтар ретінде қолданылды. 

Заңдық тұрғыда Ресейдің билік жүйесіндегі генерал-губернаторлардың орны мен 

ролі алғаш рет ІІ Екатерина кезінде 1775 жылы «Бүкілресей империясының 

губернияларын басқаруға арналған мекемелерді бекітулерде» (Учреждения для 

управления губерний Всероссийской империи, 1775: 8-23) анықталды.                                          

«Билеуші наместнигінің қызметі жөніндегі» ІV тарауда  (85-бап) билеуші наместнигі 

«...судья емес, өз губерниясының қожайыны» деп атап өтілген. Осылайша,                                        

«губерния қожайыны» ұғымынан басқа, бұл құжатта генерал-губернатордың мақсаты, 

міндеттері және қызметтік міндеттемелері анықталған. Ең бастысы, империялық 



E-ISSN 2788-9718   Отан тарихы 2024. № 27 (3) 

 
589 

заңдардың чиновниктер мен мекемелер тарапынан орындалуын генерал-

губернаторлардың бақылауы мен қадағалауы жөнінде айтылған. 

Сонымен қатар, кейбір басқару функциялары, билік барысында асыра 

сілтеушілікке, қатыгездікке жол бермеу туралы айтылып кеткен (84-бап). Және де 

генерал-губернаторлар халыққа азық-түліктің жеткілікті болуын, салықтардың және 

рекруттардың дәл жиналуын бақылауы тиіс болды. 

Төтенше жағдайларда шекаралық губерниялардың генерал-губернаторы әскери 

функцияларды да атқара алатыны (89-бап) айрықша атап өтілген. 

«Бекітулерде» губернаторлардың (наместниктіктердің билеушілері) орны мен 

ролі туралы ешнәрсе айтылмайды. 2-бапта тек «губернияларға немесе 

наместниктіктерге наместниктіктер билеушілері немесе губернаторлар бекітіледі» деп 

қана көрсетілген. Егер 1764 жылғы Наказда губернатор «губерния қожайыны» деп 

аталып, оған барлық функциялар жүктелсе, «Бекітулер» бойынша ол функциялар енді 

генерал-губернаторға берілген. 

Құжатта «генерал-губернатор губерндік басқарманың төрағасы болып табылады, 

онымен бірге екі кеңесшісімен губернатор мәжіліс құрады; генерал-губернатор немесе 

губернатор губерниядан тыс болған жағдайда, вице-губернатор губернаторды 

ауыстырады» (94-бап) деп көрсетілген. Бұл баптан, алғашқыда губернатор                                                

генерал-губернатордың орынбасары, яғни губерниядағы жоғарғы қызмет иесі 

жанындағы әкімшіліктің өзіндік басшысы ретінде есептелгенін білуге болады. 

Генерал-губернаторлардың да, губернаторлардың да тағайындалу тәртібін 

«император ағзам анықтайды» (59-бап) деп көрсетілді. 

Шенге қатысты айтатын болсақ, «Бекітулер» бойынша губернатор шені 4 кластан 

төмен болмауы тиіс (47-бап) болды, генерал-губернатор шені жөнінде құжатта ешнәрсе 

айтылмады. 

Генерал-губернатор ІІ Екатеринадан билік пен ықпалдың тағы да бір маңызды 

атрибутын – Сенатта, жалпы жиналыста және өзінің наместниктігінің істері қаралатын 

департаментте мәжіліс құру құқығын және шешуші дауыс құқығын иеленді (91-бап). 

Генерал-губернатордың орны мен ролінің заңдық бекітілуі осындай болды,                                         

ХІХ ғасырда таралу аясы шектеулі болғанымен (астаналар, империяның шеткері және 

шекаралық аймақтары), олардың билігі нақты сақталды. 

1837 жылғы губернаторларға арналған наказда жергілікті басқарудың негізгі 

институты ретінде губернатор институты (Общий наказ гражданским губернаторам, 

1837: 21) көрсетілді. Онда генерал-губернатордың жергілікті биліктегі жоғарғы деңгейі 

мен орны да анықталды (210-бап); Генерал-губернатор патша билігі тарапынан ерекше 

сенімді иеленді... (232-бап); Генерал-губернатор «заңдардағы кейбір қолайсыздықтарға 

қатысты үкімет Сенатына ұсыныс жасау құқығын иеленді; алайда, Жоғары                                                         

билік тарапынан бекітілген жағдайда оны дер кезінде және сөзсіз орындауы тиіс 

болды» (249-бап). 

ХІХ ғасырдың ортасынан бастап генерал-губернаторлардың шет аймақтардағы 

жағдайы 1853 жылдың 29 мамырындағы «Генерал-губернаторларға арналған нұсқауда» 

(Общее губернское учреждение, 1853: 32-36) анықталған. Бұл генерал-губернатор 

институтына арналған жалғыз құжат болып табылады. Бұл нұсқауға сәйкес,                                           

генерал-губернатор қызметі губерниялық мекемелер мен министрліктер арасындағы 

аралық инстанция ретінде сипатталады, бұл инстанцияға берілген билік дәрежесі 

генерал-губернатордың Билеушінің толық сенімін иеленген және жоғарғы үкіметтің 

мүдделерін білетін тұлға ретінде ұсынылуымен анықталады, бұл қызметтің міндеттері 

генерал-губернаторға жүктелген саяси қадағалау және жергілікті әкімшілікті саяси 

басқару функциясымен сипатталады. Генерал-губернаторлар «патшалықтың жоғары 

құқықтарының бұзылмауының, мемлекеттің пайдасының және үкіметтің заңдары мен 

өкімдерінің нақты орындалуының басты қадағалаушысына» (Ерошкин, 1968: 86) 

айналды. 

Дегенмен, генерал-губернатордың құқықтары мен міндеттерінің бұлайша 

кеңейтілуі заңдық тұрғыдан көп нәрсе анықтамады. Николай І-нің патшалық ету 

дәуірінің шарықтау шегінде қабылданған бұл құжат ХХ ғасырдың басына дейін 

күшінде болды. 

Десек те, генерал-губернаторлардың барлығына ортақ жарғыны жасақтау өте 

қиын болғанын да ескеру қажет, өйткені, империяның түрлі аймағында билік ететін 

олардың міндеттері мен қызметтік мсіндеттемелері де түрліше болды.                                            

«Шет аймақтардың» генерал-губернаторлары негізінде айрықша заңдық құжаттарға 

сәйкес әрекет етті. 

Жоғарыда айтылғандардан, генерал-губернатор институтына тән белгілерді және 

олардың ХIX ғасырдағы губернатор институтынан айырмашылығын көрсетуге болады. 

Генерал-губернаторлық институтының басты ерекше белгісі оның билігінің 

құқықтық сипатында емес, жеке сипатында болды. Осы қызмет орнында отырған 

адамға император тарапынан білдірілетін жеке сенім дәрежесі генерал-губернатордың 

аймақтағы шексіз билігіне жағдай жасады. Осыдан барып, заңдық тұжырымдардың 

екіұштылығы мен жалпылығы, міндеттердің шамадан тыс ауқымдылығы, биліктің бір 

өзінің билеп-төстеуіне жағдай жасайтын төтеншелік сипаты, орталықтың бақылауының 

әлсіздігі күшейді. Генерал-губернаторлар императорға тікелей «шығып отырды», 

оларды император тағайындады және орнынан алды, ал шет аймақтар губернаторлары 

болса, тек Ішкі істер министрімен, онда да генерал-губернатор арқылы байланыс 

жасады. 

Алайда, генерал-губернатордың шексіз билігі императордың жеке сеніміне 

негізделгенімен, оған орталықпен келіспей, міндеттелген қаулылар шығаруға, әскери 

күштерге қолбасшылық етуге, чиновниктердің штаттық кестесін өзгертуге, қаржы 

ресурстарын өз бетінше жұмсауға заңдық дербес құқық бермеді. Сондықтан, тіпті 

«таза» істер үшін аяқ-қолы байланған жергілікті басшылық заңды айналып өтуге 

мәжбүр болды. Генерал-губернаторлық биліктің дамуының парадоксі сонда, ол билік 

дербестігі емес, дербес билік болуында еді. 

Генерал-губернатор институтының екінші ерекше белгісі оның төтеншелік 

сипатында болды. Генерал-губернаторлар жалпы тыныш аймақтарға тағайындалған 

жоқ. Олар жаңа жауланған және Ресей империясының құрамына енді енгізілген 

аймақтарға тағайындалды, өйткені, оларды жуасыту және мемлекеттің құрамына 

кіріктіру қажет болды, немесе, әлеуметтік-саяси қақтығыстар шиеленіскен және 

патшалық режимнің сақталуына қауіп төнген аймақтарға, немесе, жоғары патшалық 

өкімет орналасқан астаналарға тағайындалды. 

Шет аймақтарда генерал-губернаторлықтың өмір сүру мерзімі ғасырға 

созылғанымен, билік пен басшылықтың төтенше және уақытша сипаты ешқайда 

жоғалған жоқ. Генерал-губернатор губернатормен салыстырғанда, аймаққа тұрақты 

басқару үшін келген жоқ, ол оны билеу үшін, оған үстемдік ету үшін, қандай да 

болмасын жолменен «шет аймақтың» (екінші сорттағы территорияның) немесе 

«шиеленіс ошағының» тыныш, бой ұсынған, бірыңғай, ішкі ресейлік губернияға 

айналуын тездету үшін келді. Және де оның қызметін анықтайтын заңдар саны аз 

болған сайын, оның императордың жеке сенімін жүзеге асыруы табысты бола берді. 

Генерал-губернатор қызметінің келесі белгісі оның әскери сипатында болды. 

Қызметтің «губернатор» емес, «генерал-губернатор» деп аталуының өзі, бұл қызметті 

атқаруға тек жоғары әскери шендегі адамдар – генералдар мен одан да жоғары 

шендегілердің тағайындалатынын көрсетеді. Мысалы, генерал-губернаторлық 

тарихындағы 200 генерал-губернатордың тек 18-і ғана (оның өзі Екатерина дәуіріндегі 

наместниктер) азаматтық шендегілер болды, ол екі жүз жылда қызмет еткен                                         

генерал-губернаторлардың 9 %-ын құрады. 

ХVІІІ ғасырда генерал-губернаторлар тікелей Ресей империясының иеліктерін 

кеңейтумен айналысты, және олардың әскери қызметі азаматтық қызметінен басым 

болды. ХІХ ғасырдың бірінші жартысында генерал-губернаторлардың басты 

функциясы ретінде империя құрамындағы ұлт аймақтарды тыныштандыру және 

бағындыру жүктелді. Осы уақытта, Николай І кезінде генерал-губернатор қызметінің 

жаңа модификациясы пайда болды, яғни ол - жәй ұлттық аймақтарға емес, әскери 

жағдайда тұрған аймақтарға тағайындалған әскери генерал-губернатор қызметі. Тек 

ХІХ ғасырдың екінші жартысынан бастап қана, генерал-губернаторлар қызметінде 

әскери емес, полицейлік функция басым бола бастады (ҚР ОМА. 25-қор. 1-т. 454-іс. 

109-144-пп.; 490-іс. 6-п.). Полицейлік қызмет империяның шет аймақтарындағы, 

сонымен қатар, астаналар мен орталық аймақтардағы революциялық, ұлттық және 

сепаративтік бағыттағы қозғалыстарға қарсы күреспен байланыстырылды. 

«Губернияларды басқару жөніндегі бекітулердің» 89-бабында генерал-

губернатордың әскери функциялары сипатталды. Генерал-губернатор өз 

территориясында орналасқан арнаулы әскери басшылығы жоқ әскери күштерге 

қолбасшылық етті. Мысалы, ХІХ ғасырдың бірінші жартысында Кавказдағы жоғары 

билеушілер Айрықша кавказ корпусына қолбасшылық етті. 1863 жылы әскери округтер 

құрылғаннан кейін, генерал-губернаторлар өз территориясындағы әскери округтардың 

қолбасшыларығын қоса атқарды. 1867, 1868 жылдардағы Уақытша ережелерге сай 

Түркістан генерал-губернаторы Түркістан әскери округі әскерлерінің Қолбасшысы 

атағын иеленді, Орынбор генерал-губернаторы Орынбор казак әскерлері мен Башқұрт 

әскеріне қолбасшылық етті, ал Батыс Сібір генерал-губернаторы Батыс Сібір әскери 

округінің қолбасшысы болды және Сібір казак әскерінің тағайындалған                                        

атаманы атағын иеленді (3-е ПСЗ, т. VІ, № 3814). 1881 жылдан бастап, басқа да                                 

генерал-губернаторлар казак әскерлерінің тағайындалған атамандарына айналды. 

Келесі ерекшелік генерал-губернатор қызметінің әкімшілік емес, саяси сипатында 

жатты. Генерал-губернаторлар қызметінің мұндай сипаты бірнеше жағдайлармен 

түсіндіріледі. 

Біріншіден, ХІХ ғасырда олар бұрын тәуелсіз болған, немесе сондай 

мемлекеттердің бөлігі болған ұлт аймақтардың генерал-губернаторлығына басшылық 

етті. Сондықтан, олар кәдімгі әкімшілік функциялардан басқа, өзінің саяси 

автономиясын ерекше сақтап қалған бұл мемлекеттерде, Ресейдің осы территориядағы 

мүдделерін қорғаушы және өкілі ретіндегі саяси функцияларды да атқарды. Оған қоса, 

орталық өкімет оларға, осы шет аймаққа көршілес мемлекеттерге қатысты сыртқы 

саяси функцияларды да жүктеді. Басқаша айтқанда, олар империяның шет 

аймақтарындағы вице-патшалар болды. 

Екіншіден, генерал-губернаторлар билігінің саяси сипатына самодержавиелік 

мемлекеттің саяси иерархиясындағы олардың жоғарғы орны жағдай жасады. Генерал-

губернаторлар өзінің саяси салмағына қарай, министрлерге теңестірілді, Рангілер 

жөніндегі табель бойынша негізінен (70 %) 2-3 кластағы шендерді иеленді. Түрлі 

кезеңдерде генерал-губернаторлар империяның жоғарғы органдарына: Сенатқа, 

Мемлекеттік Кеңеске, министрлер Кеңесіне және Комитеті құрамына кірді. Империяда, 

тәжірибе жүзінде, губернаторлар генерал-губернатор қызметіне тағайындалған, ал 

генерал-губернаторлардың губернатор қызметіне тағайындалу жағдайы болмаған. 

Үшіншіден, генерал-губернатор қызметінің өмір сүрген кезеңінде губернияда 

оның ролі әр уақытта екі айырылып отырған. Бастапқы, жергілікті басқару жүйесіне 

енген кезде, жоғарғы жергілікті бақылауды жүзеге асыру арқылы ол биліктің басында 

тұруы қажет болды. 



E-ISSN 2788-9718   Отан тарихы 2024. № 27 (3) 

 
592 

Кейін генерал-губернатордың төмендегі инстанциялар мен чиновниктердің 

қызметін бақылауы мен қадағалау позициясы басым бола бастады да, тікелей басқару 

ісімен айналыспады. ХІХ ғасырдың ортасынан бастап, мұндай бақылау саяси сипат ала 

бастады. Генерал-губернатор билігі полициямен және жандармериямен бірге, 

самодержавиені құлатуға және империядан шығуға ұмтылған радикалды саяси және 

ұлттық күштердің жолында басты кедергі айналды. 

Генерал-губернаторлықтарда жалпы империялық заңдылықтар толық көлемде 

жүзеге асырылған жоқ, генерал-губернаторлықтар өлкедегі қарым-қатынас                                       

жүйесін реттейтін жекелеген заңдық актілерді иеленді. Бұл басқарудың екі буынды 

(үкімет - губернатор) емес, үш буынды (император–генерал-губернатор–губернатор) 

жүйесі болды. 

Генерал-губернаторлықтарда, басқарудың жалпы империялық органдарынан 

басқа, шет аймақты империяға қосқаннан кейін де өзінің қызметін тоқтатпаған 

жергілікті (дәстүрлі) басқару органдары, сонымен қатар, нормативтік және сот актілері 

болды. Оған қоса, кейбір шет аймақтарда наместниктің немесе генерал-губернатордың 

билігі жалпы империялық заңдармен ғана емес, жергілікті нормативтік актілермен де 

шектеліп отырды. 

Міне, генерал-губернатор институтының негізгі белгілері, оның Ресей 

империясының әкімшілік-саяси жүйесіндегі орны мен ролі осындай болды. 

Қорытынды. Тарихи жағдайларға және жоғарыда аталған заңдық құжаттар 

негізінде Ресей үкіметі жаулап алынған территориялардағы империялық билікті 

нығайту мақсатында қазақ даласында генерал-губернаторлықтар қызметін кеңейтті. 

1865 жылы Ресей іргелес жатқан Қытай және Орта Азия хандықтары жерлерінің 

азаматтық және әскери құрылымын өзгерту қажет деп танып, Түркістан облысы мен 

Семей облысының кейбір бөлігінен Түркістан генерал-губернаторлығын құрды                                 

(2-е ПСЗ, отделение 1, №44831). 

1870 және 1880 жылдары Ресейдің оңтүстік бағытта жалғастырған белсенді 

басқыншылық саясаты Түркістан генерал-губернаторлығының территориялық жағынан 

ұлғаюына және және жаңа әкімшілік бірліктердің құрылуына алып келді. 

1881 жылы 1850 жылы қайта ұйымдастырылған Орынбор генерал-

губернаторлығы жойылды (Крафт, 1898c: 418). 

Аймақтарды жаулау кезеңінің аяқталу жағдайында Ресей қосылған 

территориялардың әкімшілік құрылымын түпкілікті рәсімдеуді жүзеге асырды. 1882 

жылы қазақ даласында Дала генерал-губернаторлығы құрылды. 1886 жылы Александр 

ІІІ императордың Түркістан өлкесін басқару жөніндегі Жарғысы жарияланды. Жарғыға 

сай оның құрамына Сырдария, Ферғана, Самарқан облыстары енді. 

ХІХ ғасырдың соңында Ішкі істер министрлігі Дала генерал-губернаторлығын 

одан әрі сақтап қалу қажеттігі мәселесіне байланысты генерал-губернатор билігіне 

былайша сипаттама берді: «Генерал-губернатор - үкіметтің жоғарғы жергілікті органы, 

ол жергілікті жерлерді басқару ісінде оқшауланғандарды бірте-бірте біріктіру және 

оларды, азаматтықтың даму деңгейіне қарай, ортақ белгіленген басқару ісіне 

жақындату бағытындағы үкіметтің ұмтылысы мен шараларын жүзеге асырады. Бұл 

жағынан алғанда, ол өлкедегі ұйымдастырушы, біріктіруге қызмет ететін 

бастамалардың инициаторы: ол үкіметтің шараларын шұғыл және мақсатты жүзеге 

асыруға жағдай жасайды. Осылайша, ол үкіметтің тапсырмаларын жеткізуші ғана 

инстанция емес, жеткізуші инстанция генерал-губернатор мекемесінің түпкі мақсатына 

қызмет етуі қажет. Жергілікті халықты басқарудың жалпы бастауларын қабылдауға 

дайындау нәтижерлеріне қарай, генерал-губернаторлық басқаруды жою қажеттілігі 

жөнінде мәселе көтеріледі» (Жиренчин, 1996c: 79). 

1897 жылы Дала генерал-губернаторлығы құрамындағы Жетісу облысы Түркістан 

генерал-губернаторлығына қайта берілді. Ал Дала генерал-губернаторлығына Ақмола, 

Семей, Орал, Торғай облыстары кірді. Осылайша, ХІХ ғасырдың соңына қарай қазақ 

даласын Ресей үкіметі екі генерал-губернаторлық арқылы басқарды. 

Бұл генерал-губернаторлықтар жалпы империялық билік жүйесінде азаматтық 

билік, әскери күштерге қолбасшылық ету және сыртқы саяси мәселелерді шешу 

бағыттарындағы қызметін күшейтті. Өзінің сансыз көп өкілеттік міндеттерін генерал-

губернаторлар толып жатқан органдар мен мекемелердің көмегімен жүзеге асырды. 

Олар өлкеде тұтас әкімшілік аппаратты құрып алды және құрамы жағынан күрделі 

бюрократиялық мекемелерге айналды. 

Генерал-губернаторлықтар өлкені отарлық бағындыруды одан әрі күшейту 

мақсатымен қабылданған шаралар барысында қазақ даласын бақылау мен басқаруды 

шын мәнінде өз қолына жинақтаған билеу органдарына ұласты. 

